Урман-Кәләй урта мәктәбенең 

татар теле һәм әдәбияты укытучысы Кошкина Т.Е.
 «Әниләр һәм бәбиләр» драмасында конфликт һәм проблемалар

Туфан Миңнуллин драматургиясе соңгы елларда заманга тирәнрәк үтеп  керә, зур – зур фикерләр күтәрә. Анда бүгенге яшәешнең, агымдагы тормышның өлгергән мәсьәләләре, төрле яклары чагыла. Шул исәптән үкенечле, гыйбрәтле яклары да. Шуны автор «Әниләр һәм бәбиләр» (1984) драмасында да раслый. Кешегә, табигатьнең барлык җан ияләрендәге кебек, үзен саклап калу, алга таба үрчү инстинкты салынган. Ата – ана үз баласы өчен һәммәсен эшли, авырлыкларга түзә, хәтта үлемгә дә бара. Ләкин кешелек тәрәккый иткән, ә әхлак кануннары йомшарган саен бу изге бурычка хыянәт итү очраклары ешая.

Тормышның хәрәкәте төрле капма – каршы күренешләрнең каршылыклы тенденцияләрнең, характерларның көрәше рәвешендә бара. Конфликтлар булмаган җирдә чын тормыш та, алга үсеш тә юк. Тормыштагы каршылыклар әсәрнең сюжетында да чагылыш таба. 
Сюжет нигезендә дә хәрәкәт ята. Характерлар исә вакыйгалар эчендә генә ачыла.
 Драма әсәрендә сюжет мөһим роль уйный. Сюжет ул кешенең характерлары һәм язмышлары ачыла торган вакыйгалар агышы, системасы дигән сүз. Горький фикеренчә: «Сюжет ул характерның, типның үсү һәм оешу тарихы»[5, 30]. Чын сәнгать әсәрләрендә сюжет һәрвакыт конфликтлы була, әмма конфликт үсешенең, вакыйгалар үсешенең әдәби әсәрләрдә һәрвакыт чиге була [5, 31].

«Әниләр һәм бәбиләр» драмасында да шул күзәтелә. Драмада сюжет элементларының барысы да табыла.
 Экспозиция. Экспозиция термины бәян итү, тасвирлау дигән сүздән килеп чыккан. Икенче төрле аны геройларның хәрәкәт итү җирлеге дип тә әйтергә мөмкин. Чөнки нәкъ менә экспозиция вакыйгаларның кайчан, кайда, нинди тирәлектә барысын хәбәр итә, каһарманнарның кайбер характер сыйфатларын, тәрбияләнү шартларын күрсәтә, аларга характеристика бирә, конфликт тудырырдай оеткы салып куя. Әсәрдә геройлар ничек туры килде, шулай яшәмиләр, ә бәлки билгеле бер нигезгә таянып, тормыш кануннары, логикасы, узләренең холык – характерлары буенча хәрәкәт итәләр, мәгълүм бер туфракка басып торган җирдә атлап китәләр. Алга таба аларның эш – гамәлләренең, мөнәсәбәтләренең нинди юнәлеш алуы экспозиция белән билгеләнә, шуның белән мотивлаштырыла. Монда язучы укучыларны алда булачак хәлләрнең ихтималлыгына, хәтта зарурлыгына ышандырырга тырыша [5, 32].

Экспозиция - сюжетның туачак мохитне сурәтләгән өлеше. Ул әсәрнең башында да, уртасында да булырга мөмкин аны кайвакыт «предистория» дип тә атыйлар, ягъни төп вакыйгага кадәр булган хәлләр. Бу өлештә, гадәттә, геройның конфликты башланганга кадәрге тормышы сурәтләнә яки геройлар белән таныштырыла. «Әниләр һәм бәбиләр» драмасында экспозиция итеп бала тудыру йортында бала тапкан аналар палатасын сурәтләү, аналарның бер – берсе белән танышуын алырга була. Укучы монда Гөлфинәнең - унике бала анасы, Валентина,  Алтынчәч һәм Дилемманың беренче балаларын табуы белән таныша.
Конфликтның яралган, бөреләнгән ноктасы төенләнеш (завязка) дип атала. Төенләнеш - әсәрнең үзәк конфликтына этәргеч бирүче төп вакыйганың, төп сюжет сызыгының башланып китүе [5, 32]. Без тикшерә торган драмада төенләнеш - Дилемманың үз баласын алмавы. Моны калган әниләр һәм табиплар да белеп, бала тормышы өчен кайгырып йөрүләре, Дилемманы ничек тә булса үз баласыннан баш тартмаска этәрергә тырышулары.

Төенләнештән соң каршылык гадәттә куерып, кискенләшеп китә. Сюжетка әнә шул рәвешчә киеренкелек бирүче дәвамлы бәрелешләр тезмәсен хәрәкәт үстерелеше (развитие действия) дип атыйлар. Кайбер авторлар аны вакыйгалар үстерелеше дип йөртәләр. Әлеге буын сюжетның иң зур, дәвамлы өлешен биләп тора, күп кенә конфликтлы хәлләрне иңләп ала. Шуңа күрә ул аеруча дәвамлы сюжетка корылган әсәрләрдә иркен урнаша. Хәрәкәт үстерелешендә әсәрнең төп эчтәлеге ачыла,  характер үсеше күренә, персонаж безнең күз алдында тере шәхес булып килеп баса, образ булып формалаша [5, 33]. Гөлфинә, Валентина һәм Дилемма арасында ныклап конфликт күтәрелә. Дилемманың тыңламавы, «исемсез хатын» балага узалмыйча (яшь чагында аборт ясаткан) Дилемманың баласын табиплардан үтенеп соравы,  Айзәрә Әхәтовнаның Дилемма белән сөйләшүе – болар барысы да вакыйгалар үстерелешенә керә.

Каршылыкның иң киеренке, кискен мизгелен, югары ноктасын кульминацион нокта дип йөртәләр. Кульминацион нокта – ул моңарчы булган барлык конфликт бәрелешенең логик нәтиҗәсе, хәлиткеч этабы. Монда инде коллизия үзенең ресурсларын файдаланып бетергән була, конфликтны артык дәвам иттерү мөмкинлеге калмый. Каршылыклар кискенлеге шартлау хәленә җитә. Кульминацион нокта, исеменнән үк аңлашылганча, әсәр сюжетында зур урын алмый, нокта күләмендәге урынны гына били. Ләкин кискенлеге белән ул укучы, тамашачы игътибарын җәлеп итә, аны киеренке хәлдә тота [5, 34].  Дилемманың үз баласын имезергә теләмәве, имезергә дип китерелгән үз баласына хәтта карамавы – һәммә кешене гаҗәпләндерерлек кискен вакыйга, әсәрнең кульминациясе.

Кульминацион ноктага тоташып, ялганып чишелеш (развязка) килә. Чишелеш – ул кискен бәрелеш, шартлау нәтиҗәсендә коллизиянең бер якка хәл ителеше. Биредә конфликтка катнашкан көчләрнең берәрсе җиңелеп кала, шуның хисабына каршылык чишелә, киеренкелек югалта [5, 34]. Алтынчәчкә апасы белән җизнәсеннән хат килүе; Гөлфинә, Валентина, Алтынчәчнең балалары белән китүе, ә Дилемманың үз баласын калдырып китүе; барысы да палатадан киткәч, Дилемманың каенанасы белән иренең килүе чишелешне хасил итә.

Бала табу йөртының бер бүлмәсендә яңа гына бәби тапкан дүрт ана ята. Төрле милләт вәкилләре: унике бала анасы Гөлфинә һәм Дилемма – татарлар, Алтынчәч – казакъ, Валентина – рус хатыны. Шуларның өчесен яңа туган сабыйларына мәхәббәтле караш, дөньяга яңа кеше китерүләренә сөенү һәм горурлану үзара берләштерә, якынайта.

Бала ярату хисен зурлауда бишек җыры моңын һәм бөеклеген тамашачыга тулырак җиткерүдә бала тирбәтүче традицион милли киемнәр кигән символик ике ана тәэсирле роль уйныйлар. Мондый метафора бу символларны гаять киң гомумиләштерүле, интернациональ мәгънәле итә. Болар бөтен заманнарның, бөтен халыкларның аналары сүзен ишеттерүче тере һәйкәлләр. Аларның күңеле һәр җитди нәрсәгә үтә сизгер. Спектакльдә алар бәяләмәсе, бәхәссез, соңгы сүз булып аңлашыла. Драманың төп фикере, бишек җыры темасыннан үсеп чыга. Бишек җыры метафорик образ дәрәҗәсенә җиткерелгән. Ул милли гадәт – йолаларның кешелек кыйммәтләренә барып тоташуын чагылдыра. Драманың җанлы һәм кызыклы булып чыгуына бала тирбәтүче ике ананың шартлы образлары, бу аналарның җырлары (бишек җырлары), өч халыкның бишек җырлары яңгыравы да ярдәм итә. Алар төп фикерне җиткерүдә үтемле чаралар булып торалар: «Бишек җырларын онытмаган очракта гына милләт яшәячәк» [2, 110]. 

 Шулай итеп, сәхнәдә халык уңай традицияләрен раслаганда мифология мотивлары да отышлы файдаланыла. Автор, бердән, бал анасына дан җырлый, аны шигърият итеп сурәтли. Икенчедән, җәмгыятьтә әхлак нормалары кими баруны конкрет өлкәдә - яңа туган сабыйга караш – мөнәсәбәт ягыннан килеп ачып күрсәтә. 

Авторның төп фикерен җиткерүдә, «ана» дигән исемнең бөеклеген раслауда, оптимистик караш уздыруда әсәрдә Гөлфинә образы баш рольне уйный. Гөлфинә - авылның иң мөлаем, иң самими апаларыннан берсе. Уникенче баласын табуны гадәти хәл дип санаучы бу ана тормыш җайларын бик нечкәләп белә, хезмәтне бар нәрсәдән өстен куя, гаилә үзәге булып яши. Ул – халыкның гасырлар буе тупланган матур традицияләрен дәвам итүче, шул җирлектә ил анасы, җир хуҗасы булып яшәүче татар хатыны, ата – ананың үз балаларына булган тирән хисен тулы, матур итеп чагылдыручан образ. Бу хис башка кешеләргә ихтирамлы мөнәсәбәт, миһербанлы күңел, һәркемгә ярдәмгә атлыгып тору кебек гүзәл сыйфатлар белән тулыландырылып, халкыбызның яшәү дәвамлылыгын, тәрәккыятен тәэмин иткән гореф – гадәт нигезләрен гәүдәләндерә. Дөньяга яңа кеше бүләк итү кебек вазифаны дөрес аңлый. Гөлфинә, бу вазифаның дини кануннар ноктасыннан да изге булуын раслый. Әмма бу яктан Дилемма алардан аерыла. Әлеге хатыннарның сүзен ишетмәс өчен ул әле юрганы астында бөтерелә, әле китап укыган итә, әле каш каралтып вакыт уздыра, әле наушник киеп куя – имеш, музыка тыңлый, имеш, боларның сүзе – «базар». Озакламый бар игътибар аңа күчә, чөнки ул баласын имезми, газиз ана сөте турындагы изге төшенчәләрне белми, танымый. Ул гына да түгел: «Миңа бала кирәкми, алмыйм», - ди. Иреннән килгән телеграмма өметне өзә, ире дә Дилемма белән бер карашта. 

Әсәрнең проблемасы һәм конфликты турында сүз алып барганчы, без аларның төшенчәләренә игътибар иттек. Проблема - нәрсә соң ул? Д. Ф. Заһидуллинаның «Татар әдәбияты. Теория. Тарих» исемле китабында болай диелгән:

«Проблема - әсәр материалында куелган үткен каршылыкларда ачыла торган мәсьәләләр. Билгеле бер тема сайлаганнан соң, язучы шул җирлектә үзен борчыган, уйландырган яки моңа кадәр игътибар бирелмәгән мәсьәләләрне билгели, үзе куйган сорауларга җавап бирә яки җавап табуны укучыга калдыра. 

Кайбер проблемалар әсәрдән әсәргә, бер чордан икенче чорга күчеп бара.  Әсәрдә нинди проблема куелганлыгын белү өчен, андагы каршылыкларны билгеләп чыгарга кирәк. Алар шәхес – җәмгыять, кеше – тарих, кеше – тирәлек, кеше – вакыт, фикер – җәмгыять һ. б. төрле каршылыклар булырга мөмкин» [1, 12].

Әсәрнең үзәк персонажларыннан булган Дилемма – заманның тетрәндергеч үзгәрешләре, «милли кысалардан котылу» җимеше [4, 380]. Ул туган теленә, туган халкының, гореф – гадәтләрнең генә түгел, әле яңа туган газиз баласына да төкерә. Сиксәненче еллар башында халык тормышындагы мондый күренешләрнең җитди проблема итеп күтәрелүе чаң кагуга тиң иде. Моннан ары мондый хәлләргә түзеп тору халыкның халык булып яшәвенә чик куячак иде. Ана һәм бала, заман һәм әхлакый традицияләр проблемасын автор гомумкешелек проблемасы дәрәҗәсендә ача.

Драмада төп конфликт баланы теләп табучы хатыннар, врачлар һәм Дилемма арасында чыга. Сәбәбе – Дилемманың үз баласын ташлап китәргә теләве. Яшь ана үз баласын ашатудан баш тарта, аны тәрбияләп үстерергә нияте юк. Уе – баласын шифаханәдә калдырып китү, аннан котылу. Моны эшләү өчен ул үз – үзен дә, ирен дә әзерләп өлгергән, үзенчә фәлсәфә кора:
Дилемма. Әлегә безгә бала кирәкми. Ул безгә комачаулый.
Айзәрә. Ничек? 
Дилемма. Бала карарга безнең вакытыбыз юк. Безгә икебезгә дә укып бетерергә кирәк [3, 114].

Бәгырьсез яшь ананың беренче карашка үзенчә нигезле күренгән бу «фәлсәфәсе» драманың бөтен төзелеше, барышы, образлар системасы, сәнгатьчә чаралары ярдәмендә кире кагыла. Җиде ел үз баласы булуны зарыгып көткән Валентина да, үзен бик тә ямьсез санаган Алтынчәч тә, беренче баласын табарга теләмәгән, шуның аркасында гомерлек газапларга дучар булган «исемсез» хатын да турыдан – турымы яки читләтепме Дилемманы бу адымы өчен гаеплиләр, нәфрәтләнәләр. Балаларның исән – сау дөньяга килүе, әниләренең сәламәт булуы өчен җаваплы табиблар – Зәйтүнә Закировна һәм Айзәрә Әхәтовна – хатын – кыз табигатенә ят булган бу эше өчен Дилемманы кискен тәнкыйтьлиләр. Үз баласыннан баш тарткан яшь ана вакыйгасы сюжетның үзәген тәшкил итсә дә, драмада төп фикерне уздыруга ярдәм итүче, укучыда һәм тамашачыда үрнәк алу хисе уятучы образ – ул Гөлфинә дип әйттек. Аналарның үз балаларына мәхәббәтен, һәркемне үз итеп, яратып кабул кылуны, тормышка оптимистик карашны олылаучы образ. Кешелекнең өзлексез алга үсешен, буыннар бәйләнешен, дөньяга яңа кешене бүләк итү вазифасын дөрес аңлавын Гөлфинә гади һәм тормышчан итеп, ышандырырлык төстә җиткерә белә. Бу – авторның зур уңышы. Гөлфинәнең – бераз гына беркатлы да, күп сөйләргә яратучы, кыбырсыграк, тиктормас хатынның – җанлы холык – гадәте әсәрдә бик оста бирелгән. Бу хатынның менәзендә иң якты як нәрсәдә дип сораганда, миһербанлыкта, балаларын, ирен һәм гомумән бөтен кешеләрне яратуында, дип җавап бирергә мөмкин. Чын кешегә хас мондый сыйфатлары аркасында Гөлфинәнең ир белән хатын арасындагы интим мөнәсәбәтләрне шактый ук ачыктан сөйләве дә гаепкә алынмый, бары тик күңелле елмаю гына уята. 

Икенче конфликт халкыбызның гореф – гадәтләре һәм замана шаукымының тискәре күренешләре арасында туа. Нәтиҗәдә әлеге күренешләрнең сәбәпләреннән берсе итеп халыкның матур традицияләрен, заманнар сынавын үткән тәҗрибәсен, күркәм йолаларын, гадәтләрен санга сукмау күрсәтелә: 
Айзәрә. Иманыгыз бармы сезнең?
Дилемма. Мин ул сүзне аңламыйм.

Айзәрә. Бишек җыры беләсезме сез?

Дилемма. Безгә аны өйрәтмәделәр [3,  115].

Шулай ук монда Алтынчәчнең эчке конфликты да бар. Ул үзен ямьсез дип саный. Үз – үзен яратмый, тирги, үзеннән ояла. Беренче тапкыр баласын имезгәндә баласын әтисенә ошата. «Миңа гына ошамаса ярый иде», - ди. Инде баласын күреп сөенә. Хәтта Дилемманың ире булып та баласыннан баш тартуын Алтынчәч аңламый:
Алтынчәч. Барыбер ул хаклы түгел. Хаклы түгел. Кемдер теләмәгән дип кенә ана үз баласыннан баш тартырга тиеш түгел. Бала өчен ата җаваплы түгел, ана җаваплы. Ананың хакы юк. (караватында яткан Дилеммага карап) Хакың юк. Кемнеңдер үчен баладан алырга хакың юк. [3, 112].
Әйтергә кирәк, Алтынчәчнең бүлеп – бүлеп бирелгән монологында автор позициясе бирелә: «Бала шаяра торган нәрсә түгел», ана булу – зур бәхет. Ул, нигездә, әсәрнең төп идеясе белән тәңгәл килә.

Әсәрдә зур конфликт бар: заман һәм аналар арасында. Кемдер бала табасы килеп тә таба алмый, ә кемдер бала табу бәхетенә ирешеп тә, эгоистлыгы аркасында һәм заман кууы нигезендә, аннан баш тарта.

Димәк, монда яшь бала халык традицияләрен дәвам итәргә алынучы яңа буын вәкиле итеп бирелә. Әби – баба һәм әти - әни исә әлеге традицияләрне бүгенге көннәргә алып килгән буыннар. Нәкъ менә шушы буыннар арасында драматургик каршылык, характерлар бәрелеше – асылда традицияләрнең диалектик яшәеше, пьесаларның конфликты булып тора. Әлеге пьесаның персонажларын бер үзәк мотив берләштерә - традицияләргә мөнәсәбәт мәсьәләсе.

